
তখন তুমি বুঝতে পারবে না সে,

তোমার খোকার গায়ের গন্ধ আসে।



দুপুরবেলা মহাভারত হাতে

বসবে তুমি সবার খাওয়া হলে,

গাছের ছায়া ঘরের জানালাতে

পড়বে এসে তোমার পিঠে কোলে।

আমি আমার ছোট্ট ছায়াখানি

দোলাব তোর বইয়ের ’পরে আনি।

তখন তুমি বুঝতে পারবে না সে,

তোমার চোখে খোকার ছায়া ভাসে



সন্ধেবেলায় প্রদীপখানি জ্বেলে

যখন তুমি যাবে গোয়াল ঘরে

তখন আমি ফুলের খেলা খেলে

টুপ্ করে মা, পড়ব ভুঁয়ে ঝরে।

আবার আমি তোমার থোকা হব,

‘গল্প বলো’ তোমায় গিয়ে কব।

তুমি বলবে, ‘দুষ্টু, ছিলি কোথা?’

আমি বলব, ‘বলব না সে কথা।’











বিদায়








তবে আমি যাই গো তবে যাই।

ভোরের বেলা শূন্য কোলে ডাকবি যখন খোকা ব’লে

বলব আমি, ‘নাই সে খোকা নাই।’

মা গো, যাই।



হাওয়ার সঙ্গে হাওয়া হয়ে যাব মা, তোর বুকে বয়ে,

ধরতে আমায় পারবি নে তো হাতে।

